
3 fevral 2017-ci il, cümə2

(əvvəli 1-ci səhifədə)

Beynəlxalq müsabiqələr 
laureatı, dirijor Əyyub 
 QULİYEV çıxış edərək dedi:

– Möhtərəm cənab 
 Prezident!

Hörmətli xanımlar və 
cənablar!

Bu gün doğrudan 
Azərbaycan musiqiçiləri üçün 
və xüsusən də gənc musiqiçilər, 
gənc dirijorlar üçün çox 
əlamətdar bir gündür. Hətta 
mənə elə gəlir ki, təbiət də 
bu hadisəyə sevinir, günəşli 
gündür. Çünki maestro Niyazi 
Azərbaycan mədəniyyətinin 
günəşi idi. Həmişə də günəş 
kimi parlayır, xüsusilə də 
Azərbaycan musiqiçiləri və 
Azərbaycanı dünyanın müxtəlif 
ölkələrində, şəhərlərində təbliğ 
edən dirijorlar üçün bir simvol 
rolunu oynayır. 

Cənab Prezident, bu gün 
maestro Niyazinin abidəsinin 
açılışının çox böyük rəmzi 
mənası var. Çünki biz bu gün 
– fevralın 2-də ulu öndərimiz, 
ümummilli liderimiz Heydər 
Əliyevin təməlini qoyduğu 
Gənclər Gününü qeyd edirik. 

Bu gün gənclərin bayramı-
dır, eyni zamanda, mənim 
timsalımda Azərbaycanın 
bütün gənc dirijorlarının 

bayramıdır. Çünki Siz bizə bu 
gün belə bir hədiyyə təqdim 
etdiniz. Bu, Azərbaycanın 
bütün musiqiçilərinə, gənc 
musiqiçilərinə olan böyük bir 
diqqətdir. Maestro Niyazinin adı 
bizim ürəyimizdədir, qəlbimizdə 
həmişə yaşayır. Çünki biz xarici 
ölkələrdə maestro Niyazinin 
əsərlərini ifa edirik. Misal üçün 
bu yaxınlarda Moskva filarmo-
nik orkestrinin müşayiəti ilə 
maestro Niyazinin və dahi Qara 
Qarayevin əsərlərini ifa etdik. 
Konsertdən sonra musiqiçilər 
bizə yaxınlaşıb həmin əsərlərin 
notlarını istəyirdilər. Nyu-
Yorkda “Carnegie hall”da, 
Fransada Yelisey Teatrında 
Lamurö orkestrı ilə maestro 
Niyazinin əsərlərini ifa etdik. 
Əcnəbi ölkələrin musiqiçiləri 
böyük sevgi və ehtiramla 
yaxınlaşıb həmin əsərlərin 
notlarını bizdən istəyirdilər. 
Hər bir konsertdən, festivaldan, 
mərasimdən öncə biz maestro 
Niyazini yada salırıq. Çünki o, 
bizim müəllimimizdir, mənəvi 

dayağımızdır. Çünki maestro 
Niyazi Opera və Balet Teatrında, 
Dövlət Simfonik Orkestrində 
baş dirijor işləyən zamanlarda 
da çox böyük bir məktəb, böyük 
musiqiçilər ordusu yaratmışdı. 
İndi də gənc dirijorlar onun 
sənətini davam etdirirlər. Dörd 
gün sonra biz Frankfurt radio 
orkestrı ilə onun, Qara Qaraye-
vin, Fikrət Əmirovun əsərlərini 
ifa edəcəyik. Bundan böyük 
xoşbəxtlik ola bilməz. Artıq 
maestro Niyazi Azərbaycanın 
brendinə çevrilib. Elə bir ölkə 
yoxdur ki, orada maestro Niyazi-
ni tanımasınlar və sevməsinlər. 

Möhtərəm cənab Prezi-
dent, Azərbaycanın bütün gənc 
musiqiçiləri adından bu gözəl, 
işıqlı gündə, bu bayramda 
bizə etdiyiniz bu ərməğana 
görə, bu sənət stimuluna görə 
minnətdarlığımızı bildiri-
rik. Çünki bu, dirijorlarımız, 
musiqiçilərimiz üçün doğrudan 
da stimuldur. Artıq qeyd olun-
duğu kimi, dahi musiqiçilərimiz 
Qara Qarayevin, Fikrət 
Əmirovun, Rəşid Behbudovun 
abidələri ucaldılıb. Bu gün isə 
maestro Niyazinin abidəsi ucaldı. 
Bu, Azərbaycan gəncliyinə 
bir mesajdır ki, Vətənimizin 
görkəmli insanlarını həmişə xatır-
lamalıdır və onları yad etməlidir. 
Bu, bizim borcumuzdur. 

Bir daha Sizə 
təşəkkürümüzü bildiririk, 
cənab Prezident. Bu mərasimdə 
iştirakınızla bizi qürurlandır-
dınız. Var olun ki, Azərbaycan 
mədəniyyətini qoruyursunuz. 
Görürük ki, dünyada müəyyən 
proseslər baş verir. Amma 
Azərbaycan, mədəniyyətimiz 
çiçəklənir. Nə qədər maraqlı 
layihələr həyata keçirilir. Bu gün 
də böyük bir layihənin iştırakçı-
sıyıq, bu gözəl abidə açıldı. Sizə 
təşəkkür edirik, çox sağ olun.  

* * *

Sonra abidənin müəllifi, 
Xalq rəssamı, heykəltəraş 
Ömər ELDAROV çıxış edərək 
dedi:

– Möhtərəm Prezident, 
hörmətli xanımlar və cənablar!

Mən çox danışmayacam, 
ona görə ki, cənab Prezident 

və çıxış edənlər çox qiymətli 
fikirlər söylədilər. Mən yalnız bir 
epizodu xatırlamaq istəyirəm. 
1947-ci, ya da 1948-ci il idi. 
Leninqradda dirijorların Ümum-
ittifaq müsabiqəsi keçirildi. 
Niyazi həmin müsabiqənin 
qaliblərindən biri oldu. O 
vaxt Niyazi Filarmoniyadakı 
dinləyicilərə ən mahir və gözəl 
dirijorlardan biri kimi təsir 
bağışladı.

Mən Niyazini son illərdə 
onun abidəsi üzərində işləyərkən 
daha yaxından tanıdım. Sərgi 
üçün Niyazinin portretini hazır-
layırdım. Niyazi artıq dünyasını 
dəyişəndən sonra bu kompo-
zisiya abidənin əsasını təşkil 
etdi. Mənə belə gəlir ki, onun 
bütün başqa keyfiyyətlərindən 
əlavə, mən ömrümdə Niyazidən 

daha qəşəng, daha mahir 
dirijor görməmişəm, axı mən 
heykəltəraşam, hər şeyi vizual 
qəbul edirəm. Onun necə hərəkət 
etməsini, musiqiyə necə qayna-
yıb-qarışmasını mən bu abidədə 
müəyyən dərəcədə çatdırmağa 
çalışmışam. Diqqətinizə görə 
sağ olun. 

* * *

Qeyd edək ki, Azərbaycan 
dirijorluq məktəbinin formalaş-
ması və inkişafı Niyazinin adı 
ilə bağlıdır. Niyazi dirijorluq 
fəaliyyətinə ötən əsrin 30-cu 
illərində başlayıb. 1935-ci ildə 
ilk dəfə olaraq Azərbaycan xalq 
musiqisinin klassik nümunələrini 
– “Rast” və “Şur”u nota köçürən 
Niyazi 1946-cı ildə gənc diri-
jorların baxış müsabiqəsinin 

laureatı adını qazanıb, 1949-cu 
ildə ən məşhur əsərini – “Rast” 
simfonik muğamını yazıb. Bö-
yük sənətkar müxtəlif vaxtlarda 
Azərbaycan SSR-in Xalq artisti, 
SSRİ Xalq artisti adlarına, 
Ü.Hacıbəyli adına Azərbaycan 
Dövlət mükafatına, SSRİ Dövlət 
mükafatına, Sosialist Əməyi 
Qəhrəmanı adına, Nehru adına 
beynəlxalq mükafata layiq görü-
lüb. Azərbaycan Dövlət Simfo-
nik Orkestrinin bədii rəhbəri və 
dirijoru olub.

Dövlətimizin başçı-
sı mərasimdə iştirak edən 
mədəniyyət və incəsənət 
xadimləri ilə söhbət etdi. 

Sonda xatirə şəkli çəkdirildi.

AZƏRTAC

Prezident İlham Əliyev görkəmli dirijor, maestro Niyazinin 
Bakıda abidəsinin açılış mərasimində iştirak edib

Azərbaycan Respublikası Dövlət Mülki Aviasiya 
Administrasiyasının tabeliyində “Mülki Aviasiyada 

Uçuşların Təhlükəsizliyi üzrə Dövlət Müfəttişliyi” publik 
hüquqi şəxsin yaradılması ilə bağlı tədbirlər haqqında

Azərbaycan Respublikası Prezidentinin Fərmanı
Azərbaycan Respublikası Konstitusiyasının 

109-cu maddəsinin 32-ci bəndini rəhbər tutaraq, 
Azərbaycan Respublikasında mülki aviasiyada 
uçuşların təhlükəsizliyinin daha səmərəli təşkilini 
təmin etmək məqsədi ilə qərara alıram:

1. Azərbaycan Respublikasının Nazirlər 
Kabineti:

1.1. Azərbaycan Respublikası Dövlət Mülki 
Aviasiya Administrasiyasının tabeliyində “Mülki 
Aviasiyada Uçuşların Təhlükəsizliyi üzrə Dövlət 
Müfəttişliyi” publik hüquqi şəxsin yaradılmasını 
bir ay müddətində təmin etsin;

1.2. “Mülki Aviasiyada Uçuşların 
Təhlükəsizliyi üzrə Dövlət Müfəttişliyi” publik 
hüquqi şəxsin nizamnaməsini və strukturunu 
Azərbaycan Respublikasının Prezidenti ilə razı-
laşdırmaqla bir ay müddətində təsdiq etsin; 

1.3. “Mülki Aviasiyada Uçuşların 
Təhlükəsizliyi üzrə Dövlət Müfəttişliyi” publik 
hüquqi şəxsin ilkin dövrdə fəaliyyətini təmin 
etmək üçün nizamnamə fondunun formalaşması-
nı təmin etsin;

1.4. Azərbaycan Respublikası Prezidenti-
nin aktlarının bu Fərmana uyğunlaşdırılmasına 
dair təkliflərini üç ay müddətində hazırlayıb 
Azərbaycan Respublikasının Prezidentinə təqdim 
etsin;

1.5. Azərbaycan Respublikası Nazirlər Ka-
binetinin normativ hüquqi aktlarının bu Fərmana 
uyğunlaşdırılmasını üç ay müddətində təmin 
edib Azərbaycan Respublikasının Prezidentinə 
məlumat versin;

1.6. mərkəzi icra hakimiyyəti orqanlarının 
normativ hüquqi aktlarının bu Fərmana uyğun-
laşdırılmasını nəzarətdə saxlasın və bunun icrası 
barədə beş ay müddətində Azərbaycan Respubli-
kasının Prezidentinə məlumat versin;

1.7. bu Fərmandan irəli gələn digər 
məsələləri həll etsin.

2. Müəyyən edilsin ki:
2.1. bu Fərmanın 1.1-ci bəndinə əsasən 

yaradılacaq publik hüquqi şəxsin təsisçisinin 
“Publik hüquqi şəxslər haqqında” Azərbaycan 
Respublikası Qanununun 8.2.1-ci və 8.2.2-ci 
maddələrində nəzərdə tutulan səlahiyyətlərini 
Azərbaycan Respublikasının Nazirlər Kabineti, 
8.2.3–8.2.6-cı maddələrində nəzərdə tutulan 
səlahiyyətlərini isə Azərbaycan Respublikasının 
Dövlət Mülki Aviasiya Administrasiyası həyata 
keçirir;

2.2. bu Fərmanın 1.1-ci bəndinə əsasən 
yaradılacaq publik hüquqi şəxsin saxlanma-
sı və fəaliyyətinin təmin edilməsi xərcləri 
onun fəaliyyətindən əldə edilən gəlirlər (o 
cümlədən aldığı kreditlər, qrantlar, habelə işlərin 
görülməsindən, xidmətlər göstərilməsindən daxi-
lolmalar və s.) hesabına maliyyələşdirilir.

3. Azərbaycan Respublikasının Vergilər 
Nazirliyi “Mülki Aviasiyada Uçuşların 
Təhlükəsizliyi üzrə Dövlət Müfəttişliyi” publik 
hüquqi şəxsin dövlət qeydiyyatı ilə bağlı zəruri 
tədbirləri həyata keçirsin.

4. Azərbaycan Respublikasının Ədliyyə 
Nazirliyi mərkəzi icra hakimiyyəti orqanlarının 
normativ hüquqi aktlarının və normativ xarak-
terli aktların bu Fərmana uyğunlaşdırılmasını 
təmin edib Azərbaycan Respublikasının Nazirlər 
Kabinetinə məlumat versin.

5. Azərbaycan Respublikasının Dövlət Mülki 
Aviasiya Administrasiyası bu Fərmandan irəli 
gələn məsələləri həll etsin.

İlham ƏLİYEV 
Azərbaycan Respublikasının Prezidenti

Bakı şəhəri, 2 fevral 2017-ci il

2017-ci il Gənclər üçün Prezident 
mükafatlarının verilməsi haqqında

Azərbaycan Respublikası Prezidentinin Sərəncamı
Gənclər üçün Prezident mükafatına 

namizədlərin seçilməsi üzrə Ekspert Ko-
missiyasının təklifinə əsasən və Azərbaycan 
Respublikası Konstitusiyasının 109-cu 
maddəsinin 32-ci bəndini rəhbər tutaraq 
qərara alıram:

Mədəniyyət, elm, təhsil və ictimai 
fəaliyyət sahələrində xüsusi fərqlənən 
aşağıdakı şəxslərə 2017-ci il Gənclər üçün 

Prezident mükafatları verilsin:

Bağırov Emil Oqtay oğlu
İsrayılova Aygün Əlimərdan qızı
Məcidova Məryəm Teymur qızı
Seyidov Mirhəsən Mirheydər oğlu
Suxostat Lyudmila Valentinovna
Vəkilov Vurğun Mehman oğlu.

İlham ƏLİYEV 
Azərbaycan Respublikasının Prezidenti

Bakı şəhəri, 27 yanvar 2017-ci il

Azərbaycan Respublikasının Nazirlər Kabinetinin qərarı

“Nəqliyyat vasitələri sürücülərinin hazırlanma-
sı və onların ixtisasının artırılması kursları haqqında 
Əsasnamənin və Nəqliyyat vasitəsini idarə etmək hüququ 
verən sürücülük vəsiqəsi almaq istəyən şəxslərdən 
imtahanların qəbul edilməsi və onlara sürücülük 
vəsiqəsinin verilməsi qaydaları haqqında Əsasnamənin 
təsdiq edilməsi barədə” Azərbaycan Respublikası Nazirlər 
 Kabinetinin 1999-cu il 15 mart tarixli 41 nömrəli 
qərarında dəyişikliklər edilməsi haqqında

“Yol hərəkəti haqqında” Azərbaycan Respublikasının 
Qanununda dəyişikliklər edilməsi barədə” Azərbaycan 
Respublikasının 2016-cı il 30 sentyabr tarixli 326-VQD 
nömrəli Qanununun tətbiqi haqqında” Azərbaycan 

 Respublikası Prezidentinin 2016-cı il 14 noyabr tarixli 2435 
nömrəli Sərən-camının 1.2-ci bəndinin icrasını təmin etmək 
məqsədi ilə Azərbaycan Respublikasının Nazirlər Kabineti 
QƏRARA ALIR:

Azərbaycan Respublikası Nazirlər Kabinetinin 1999-cu 
il 15 mart tarixli 41 nömrəli qərarı (Azərbaycan Respub-
likasının Qanunvericilik Toplusu, 1999, № 3, maddə 197; 
2003, № 6, maddə 342; 2006, № 9, maddə 822, № 11, 
maddə 989: 2008, № 2, maddələr 116, 125, № 9, maddə 
853, № 10, maddə 928; 2009, № 6, maddə 491; 2010, № 8, 
maddə 764; 2011, № 6, maddə 566; 2012, № 1, maddə 36, 
№ 5, maddə 488, № 12, maddə 1352; 2013, № 5, maddə 
576, № 7, maddə 876, № 8, maddə 998, № 10, maddə 1211, 

№ 11, maddə 1463; 2016, № 4, maddə 778, № 5, maddə 
965) ilə təsdiq edilmiş “Nəqliyyat vasitəsini idarə etmək 
hüququ verən sürücülük vəsiqəsi almaq istəyən şəxslərdən 
imtahanların qəbul edilməsi və onlara sürücülük vəsiqəsinin 
verilməsi qaydaları haqqında Əsasnamə”nin 1.5-ci bəndinin 
5-1-ci yarımbəndinə “23 yaşdan” sözlərindən sonra, 6-cı 
yarımbəndinə “26 yaşdan” sözlərindən sonra “65 yaşadək” 
sözləri əlavə edilsin.

Artur RASI-ZADƏ 
Azərbaycan Respublikasının Baş naziri

Azərbaycan Respublikasının Nazirlər Kabinetinin qərarı

“Mərkəzi icra hakimiyyəti orqanları tərəfindən 
konkret sahələr üzrə elektron xidmətlər göstərilməsi 
Qaydaları”nın və “Elektron xidmət növlərinin 
Siyahısı”nın təsdiq edilməsi haqqında” Azərbaycan Res-
publikası Nazirlər Kabinetinin 2011-ci il 24 noyabr tarixli 
191 nömrəli qərarında dəyişikliklər edilməsi barədə

“Gömrük sistemində islahatların davam etdirilməsi 
ilə bağlı əlavə tədbirlər haqqında” Azərbaycan Res-
publikası Prezidentinin 2016-cı il 4 mart tarixli 1853 
nömrəli Sərəncamının 1.4-cü bəndinə  əsasən Azərbaycan 
 Respublikasının  Nazirlər  Kabineti QƏRARA ALIR: 

Azərbaycan Respublikası Nazirlər  Kabinetinin 2011-ci il 
24 noyabr tarixli 191 nömrəli qərarı (Azərbaycan Respubli-

kasının Qanunvericilik Toplusu, 2011, № 11, maddə 1072, № 
12, maddə 1247; 2012, № 1, maddə 40, № 3, maddə 256, № 
10, maddə 1016, № 11, maddə 1207; 2013, № 6, maddələr 
745, 757, № 7, maddə 868, № 8, maddələr 1005, 1018, № 
11, maddə 1466, № 12, maddə 1639; 2014, № 1, maddə 69, 
№ 2, maddələr 191, 201, 207, № 3, maddələr 307, 317, № 
4, maddə 449, № 5, maddə 560, № 6, maddələr 733, 747, 
№ 7, maddələr 920, 953, № 10, maddələr 1287, 1319, № 
11, maddələr 1505, 1506, № 12, maddə 1656; 2015, № 1, 
maddə 71, № 4, maddə 465, № 5, maddə 609, № 6, maddə 
790, № 7, maddə 893, № 11, maddələr 1415, 1421, № 12, 
maddə 1573; 2016, № 2 (II kitab), maddələr 367, 384, № 4, 
maddələr 774, 830, № 5, maddə 955, № 7, maddələr 1340, 

1355, 1358, № 8, maddələr 1446, 1448, № 9, maddə 1578; 
Azərbaycan Respublikası Nazirlər Kabinetinin 2016-cı il 4 
noyabr tarixli 440 nömrəli, 14 dekabr tarixli 500 nömrəli və 
16 dekabr tarixli 514 nömrəli qərarları) ilə təsdiq edilmiş 2 
nömrəli əlavə - “Elektron xidmət növlərinin Siyahısı”nda 
aşağıdakı dəyişikliklər edilsin:

1. 22.9-cu və 22.10-cu bəndlər ləğv edilsin.
2. Aşağıdakı məzmunda 22.12-ci bənd əlavə edilsin:
“22.12. Gömrük bəyannamələri haqqında məlumatın 

verilməsi”.

Artur RASI-ZADƏ 
Azərbaycan Respublikasının Baş naziri

№ 23

№ 24

Bakı şəhəri, 1 fevral 2017-ci il

Bakı şəhəri, 1 fevral 2017-ci il

Fevralın 2-də Milli Məclisin sədri 
Oqtay Əsədov İran İslam Respublikasının 
ölkəmizdəki səfiri Cavad Cahangirzadə ilə 
görüşüb.

Milli Məclisin mətbuat xidmətindən 
AZƏRTAC-a bildiriblər ki, sədr görüşdə 
yeni təyin olunmuş səfirə gələcək işlərində 
uğurlar diləyib. O, əmin olduğunu bil-
dirib ki, diplomatik fəaliyyəti dövründə 
qonaq ölkələrimiz arasında ikitərəfli 
münasibətlərin bütün sahələrdə inkişafı 
işinə öz dəyərli töhfəsini verəcək. Qeyd 
edilib ki, Azərbaycan və İran dost və 
qardaş ölkələrdir. Xalqlarımız arasında 
mövcud olan tarixi, mədəni və dini bağlılıq 
münasibətlərimizin qarşılıqlı anlaşma 
üzərində qurulmasına şərait yaradır. 

Qeyd edilib ki, dövlət başçılarımı-
zın qarşılıqlı səfərləri, aparılan danışıqlar 
münasibətlərimizi keyfiyyətcə yeni səviyyəyə 
qaldırıb. Ötən ilin avqustunda Bakıda 
Azərbaycan, İran və Rusiya prezidentlərinin 
görüşləri təkcə ölkələrimiz deyil, region üçün 
də mühüm əhəmiyyət kəsb edir. 

Siyasi əlaqələrimizlə yanaşı, iqtisadi 
münasibətlərimiz də inkişaf etməkdədir. İran 
şirkətinin Bakıda əczaçılıq zavodunun inşasın-
dakı fəaliyyəti təqdirəlayiqdir. Dövlətlərimiz 
arasında müştərək komissiya iqtisadi, ticarət 
və humanitar münasibətlərimizin inkişafına 
müsbət təsir göstərir. 

Sədr bildirib ki, dövlətlərarası 
münasibətlərimizin inkişafında 
parlamentlərimizin özünəməxsus rolu var. 
Hər iki ölkə parlamentində dostluq qrupla-
rının fəaliyyət göstərməsi, deputatların qar-
şılıqlı səfərləri ümumi məqsədlərə xidmət 
edir. Beynəlxalq təşkilatlar çərçivəsində 
prinsipial məsələlər barədə aparılan fikir 
mübadiləsi xalqlarımızın xeyrinədir. 

İran İslam Respublikasının ölkəmizdəki 
səfiri Cavad Cahangirzadə ünvanına 
söylənilən xoş sözlər üçün minnətdarlığını 
bildirib, iki ölkə arasında münasibətlərin 
daha da dərinləşməsi üçün səylərini 
əsirgəməyəcəyini ifadə edib. O bildirib ki, 
İran yaxın qonşusu Azərbaycan ilə həyatın 
bütün sahələrində münasibətlərin daha 
da dərinləşməsində maraqlıdır. Siyasi, 

iqtisadi, mədəni, humanitar sahələrdəki 
münasibətlərimiz günbəgün güclənməkdədir. 
Biz gələcəkdə iqtisadi əlaqələrimizi daha da 
dərinləşdirmək niyyətindəyik. 

Səfir əlaqələrin inkişafında 
parlamentlərin rolunu xüsusi qeyd edib, de-
putatlardan ibarət nümayəndə heyətlərinin 
qarşılıqlı səfərlərinin önəmini vurğulayıb.

Görüşdə tərəfləri maraqlandıran 
məsələlər ətrafında fikir mübadiləsi aparılıb.

Həmin gün Milli Məclisin sədri Oqtay 
Əsədov Böyük Britaniyanın Azərbaycanda 
yeni təyin olunmuş səfiri xanım Karol Meri 
Krofts ilə görüşüb.

Sədr səfirə gələcək diploma-
tik fəaliyyətində xalqlarımızın rifahı 
naminə uğurlar arzulayıb. Qeyd edilib 
ki, ölkələrimiz arasında əməkdaşlığın 
dərinləşdirilməsində dövlət və hökumət 
başçılarımızın rolu danılmazdır. Azərbaycan 
Prezidenti ikitərəfli və çoxtərəfli əlaqələrin 
inkişafına xüsusi əhəmiyyət verir. Yüksək 
səviyyəli nümayəndə heyətlərinin qarşılıqlı 
səfərləri artıq ənənəvi hal alıb.  

“Biz Britaniya-Azərbaycan Biznes 
Şurasının fəaliyyət göstərməsini yüksək 
qiymətləndiririk. Bu gün Azərbaycanda 500-
dən artıq Britaniya sərmayəli şirkət və çox-
saylı iş adamları fəaliyyət göstərirlər. Böyük 
Britaniya strateji əhəmiyyət kəsb edən neft 
və qaz kəmərlərinin çəkilişində Azərbaycanı 
həmişə dəstəkləyib. Ölkəmiz artıq TAP və 
TANAP kimi layihələrin icrasına start verib. 

Birgə Hökumətlərarası Komissiyanın yara-
dılması qarşıya qoyulan ümumi məqsədlərə 
çatmaq üçün uğurlu bir addımdır”, - deyə 
Oqtay Əsədov vurğulayıb. 

Milli Məclis sədri parlamentlər 
səviyyəsində əlaqələrimizin əhəmiyyətli 
olduğunu xüsusi vurğulayıb. Bildirilib 
ki, parlamentlərarası dostluq qruplarının 
qarşılıqlı mövcudluğu qanunvericilik struk-
turları arasında əməkdaşlığımızın əsasını 
təşkil edən amillərdəndir. Sədr parlament 
nümayəndə heyətlərinin qarşılıqlı səfərlərini 
önəmli hesab edərək vurğulayıb ki, nü-
fuzlu beynəlxalq qurumlarda, beynəlxalq 
parlament platformalarında deputatlarımız 
uğurlu əməkdaşlıq edirlər. 

Xanım Karol Meri Krofts Bö-
yük Britaniya ilə Azərbaycan arasında 
əlaqələrin daha da dərinləşməsi üçün 
diplomatik fəaliyyəti dövründə səylərini 
əsirgəməyəcəyini söyləyib.  Qeyd edilib 
ki, onun təmsil etdiyi ölkə Qafqazın bu 
bölgəsinə böyük maraq göstərir, burada 
həyata keçirilən qlobal enerji layihələrinin 
reallaşması üçün Azərbaycana gələcəkdə də 
dəstək vermək niyyətindədir.

Parlamentlər səviyyəsində 
münasibətlərimizin daha da dərinləşməsini 
önəmli hesab edən diplomat bu sahənin 
dövlətlərarası münasibətlər sistemində mü-
hüm rol oynadığını xüsusi vurğulayıb.

Görüşdə tərəfləri maraqlandıran 
məsələlər ətrafında fikir mübadiləsi aparılıb.

Milli Məclisdə Azərbaycanın 
İran və Böyük Britaniya ilə 
əlaqələri müzakirə olunub


